
Cuaca di negara ini yang panas dan lembab menarik orangramai untuk mengunjungi  
kawasan air rekreasi terutamanya air rekreasi semulajadi. Pengunjung ke kawasan pantai, air 
terjun, tasik rekreasi dan sungai adalah terdedah kepada risiko kesihatan akibat daripada 
pencemaran alam sekitar. Punca-punca pencemaran biasanya adalah daripada efluen 
kumbahan domestik dan industri, pembuangan sampah, aktiviti-aktiviti seperti penternakan, 
pertanian, perhutanan, perikanan dan lain-lain aktiviti pembangunan. 

Diantara kes-kes penyakit yang pernah berlaku akibat pencemaran air rekreasi adalah seperti 
insiden yang melibatkan anggota mencari dan menyelamat di Hutan Lipur Lubuk Yu, Maran, 
Pahang pada tahun 2010 disebabkan jangkitan bakteria Meliodosis dan Leptospirosis,   
jangkitan Leptospirosis bagi pelatih Program Latihan Khidmat Negara (PLKN) yang terlibat 
dalam melakukan aktiviti air di kolam di Sg. Siput, Perak pada tahun 2012. Manakala di 
Pantai Batu Ferringgi, Pulau Pinang pula dikesan mengalami pencemaran sisa kumbahan 
yang memberi risiko kepada kesihatan pengunjung. 

Justeru itu, Mesyuarat Ketua Pengarah Kesihatan Khas yang telah diadakan pada 18 April 2016 
telah bersetuju dengan cadangan Bahagian Perkhidmatan Kejuruteraan untuk melaksanakan 
program Pemantauan Kualiti Air Rekreasi Semulajadi (Air Marin dan Air Tawar) di peringkat 
kebangsaan. Agensi-agensi dan pihak berkepentingan juga telah bersetuju melalui mesyuarat 
bersama pada 31 Mei 2016 untuk mengunapakai Standard Kebangsaan Kualiti Air Rekreasi 
Semulajadi dan Garis Panduan bagi Pemantauan Kualiti Air Rekreasi Semulajadi (Air Marin 
dan Air Tawar) yang dibangunkan ini. 

Syabas kepada semua pegawai di atas sumbangan dan usaha yang diberikan serta terima 
kasih kepada Pertubuhan Kesihatan Sedunia (WHO) yang membantu dalam membangunkan 
standard dan garispanduan ini dengan sokongan teknikal yang diberikan.  
 
 
 
 
 
DATUK DR. NOOR HISHAM BIN ABDULLAH 
Ketua Pengarah Kesihatan 
Kementerian Kesihatan Malaysia 

Kata Aluan 

 

 

 

 

 

Standard Kualiti Air Kebangsaan dan Garispanduan bagi Pemantauan Kualiti Air Rekreasi 
Semulajadi ini dibangunkan oleh Unit Pencemaran Air, Seksyen Kawalan Alam Sekitar, 
Bahagian Perkhidmatan Kejuruteraan, Kementerian Kesihatan Malaysia melalui usahasama 
dengan Pertubuhan Kesihatan Sedunia (WHO). Sokongan teknikal telah diberikan oleh WHO 
melalui lantikan pakar perunding dalam bidang pengawalan kualiti air semulajadi dari 
National University of Singapore.  

Kadar pembangunan yang pesat, terutamanya daripada penempatan, sektor perindustrian dan 
pertanian, telah menyebabkan penambahan penjanaan air sisa. Sekiranya pelepasan air sisa 
ini tidak dikawal dengan rapi, badan-badan air permukaan yang merupakan sumber air utama 
untuk minum dan aktiviti rekreasi akan mudah tercemar. Pencemaran ini secara langsung 
boleh menjejaskan kesihatan dan keselamatan pengguna-pengguna. 

Sehubungan dengan itu, Bahagian ini yakin bahawa dengan adanya standard dan 
garispanduan ini, satu program yang komprehensif bagi pemantauan kualiti air rekreasi 
semulajadi yang memberi fokus kepada aspek kesihatan orang ramai dapat dilaksanakan.  
Tujuan program ini adalah untuk memastikan air rekreasi semulajadi dapat digunakan secara 
selamat oleh orang awam, baik dari negara kita sendiri mahupun pelancong dari luar negara. 

Dengan ini, saya mengucapkan syabas kepada semua pegawai yang telah bersama-sama 
membangunkan standard dan garispanduan ini. 

 

 

HAJI MD. JALAL BIN BONGKIK 
Pengarah 
Bahagian Perkhidmatan Kejuruteraan 
Kementerian Kesihatan Malaysia 

1.0 Pengenalan 

Aktiviti rekreasi air merupakan salah satu aktiviti yang menjadi kegemaran penduduk 
tempatan disamping menjana pendapatan bagi industri pelancongan. Sehubungan itu, 
pengurusan sumber air rekreasi ini adalah penting dan memerlukan penglibatan 
daripada pelbagai pihak yang berkepentingan daripada peringkat kebangsaan seperti 
kesihatan, persekitaran, pelancongan, pengurusan guna tanah, pertanian sehingga ke 
pihak berkuasa tempatan. Aktiviti pemantauan rutin air rekreasi ini perlu dilaksanakan 
bagi memastikan keselamatan pengguna terjamin. Justeru itu, satu standard kualiti air 
kebangsaan dan garispanduan pemantauan yang lengkap perlu dibangunkan bagi 
mencapai matlamat ini. 

2.0 Objektif 

Menyediakan satu rangka kerja peringkat kebangsaan bagi memastikan penggunaan 
air rekreasi semulajadi secara selamat oleh orang awam. 

Pendekatan yang menjadi fokus untuk mencapai objektif ini adalah seperti berikut: 

i) Mengenal pasti bahaya atau potensi bahaya dan risiko-risiko kesihatan yang 
berkaitan yang akan dihadapi oleh pengguna di kawasan air rekreasi – 
pendekatan berasaskan risiko; dan 

ii) Memantau kualiti air rekreasi berdasarkan standard kualiti air kebangsaan dan 
melaksanakan tindakan pemulihan untuk memperbaiki keadaan. 

3.0 Takrifan 

Badan air rekreasi termasuk: 

i) Mana-mana air laut atau air tawar semula jadi di kawasan awam yang 
digunakan oleh sejumlah besar orang untuk tujuan rekreasi; 

ii) Mana-mana badan air semula jadi atau buatan milik negara yang digunakan 
untuk tujuan latihan khidmat negara; dan 

iii) Kegunaan air rekreasi bagi semua kegiatan yang berkaitan dengan sukan dan 
riadah yang melibatkan air (contohnya berenang, menyelam, berperahu dan 
memancing). 

Pengguna badan air rekreasi termasuk: 

i) Orang awam; 

ii) Kanak-kanak; 

iii) Pelancong; dan 

iv) Ahli sukan. 

Aktiviti rekreasi diklasifikasikan oleh tahap sentuhan air sebagaimana yang 
ditakrifkan di bawah: 

i) Sentuhan prima atau seluruh tubuh - di mana seluruh badan atau muka sering 
tenggelam dalam air, atau di mana ada kemungkinan besar air ditelan; 

ii) Sentuhan sekunder atau tidak disengajakan - di mana hanya anggota badan 
sahaja yang kerap dibasahi; dan 

iii) Tiada sentuhan - aktiviti di mana biasanya tidak ada sentuhan dengan air 
ataupun aktiviti di mana sentuhan adalah sangat minimum dan berlaku secara 
tidak disengajakan. 

Standard Prima 

 Parameter yang secara khusus dirujuk dalam standard kualiti air rekreasi 
antarabangsa dan biasanya dipantau pada kekerapan yang tinggi. 

Standard Sekunder: 

 Parameter yang dikategorikan sebagai bahan kimia toksik (ANZECC) atau 
pencemar kimia (WHO) dan biasanya dipantau pada kerapan yang rendah di 
perairan semulajadi. 

Kualiti air: 

 Kesesuaian air untuk pelbagai kegunaan atau proses secara mampan dan ia 
merangkumi ciri-ciri biologikal, kimia dan/atau fizikal air. 

4.0 Skop Pemantauan 

i) Badan air rekreasi semulajadi yang wujud sama ada secara semulajadi atau 
secara buatan di bawah bidang kuasa pihak berkuasa seperti berikut: 

 Air tawar – air tasik, air sungai dan air terjun 

 Air marin 

ii) Badan air rekreasi semulajadi, iaitu air tasik dan air terjun yang wujud sama 
ada secara semulajadi atau secara buatan di bawah pengurusan persendirian.  

iii) Badan air rekreasi buatan yang dimaksudkan dalam skop ini adalah struktur 
badan air yang dibina dan sumber air yang digunakan tidak diproses melalui 
sebarang rawatan yang melibatkan penggunaan bahan kimia dan loji 
mekanikal. 

5.0 Program Pemantauan  

Program pemantauan ini menggunakan pendekatan pelaksanaan melalui dua strategi 
seperti berikut: 

i) Strategi pertama – mewujudkan standard kebangsaan kualiti air rekreasi 
semulajadi untuk rujukan pemantauan. 

ii) Strategi kedua – menggunakan standard kebangsaan kualiti air rekreasi 
semulajadi untuk membuat kelasifikasi risiko bagi menentukan tahap 
kesesuaian setiap badan air untuk penggunaan rekreasi, membuat rekabentuk 
jaringan pemantauan (monitoring network), dan menyediakan pelan tindakan 
bagi menangani isu dan masalah yang menyebabkan kemerosotan kualiti air 
rekreasi. 

Secara amnya, program pemantauan kualiti air rekreasi untuk memastikan 
penggunaan air rekreasi secara selamat adalah berdasarkan kepada rangka kerja 
seperti di Rajah 1. 

Objektif Penggunaan air rekreasi secara selamat

Strategi
Standard 
Kualiti Air

Pemantauan dan 
Pelan Tindakan

Kelasifikasi 
Risiko

A B C D E

Pengawasan Tindakan

Tebatan
Nyah-

kelasifikasi

Data asas dan/atau 
penyiasatan kawasan tadahan

Pemantauan

Pelan tindakan 3 peringkat

Hijau Jingga Merah

A
u
d
it
 t
a
h
u
n
a
n

 

Rajah 1: Carta Alir Rangka Kerja 

6.0 Standard Kebangsaan Kualiti Air Rekreasi Semulajadi (Strategi 1) 

Parameter-parameter prima dan sekunder yang dipilih untuk pemantauan serta 
standard ditetapkan melalui kajian garispanduan dan standard air rekreasi 
antarabangsa seperti berikut: 

i) ASEAN, 1996 (The Association of Southeast Asian Nations) 

ii) ANZECC, 2000 (The Australian and New Zealand Environment Conservation 
Council) 

iii) WHO, 2003, 2009 (World Health Organization) 

iv) EEC, 2006 (European Economic Community) 

v) USEPA, 2003 (The United States Environmental Protection Agency) 

Standard kualiti air ditetapkan melalui dua peringkat seperti berikut: 

i) Nilai-nilai standard dipilih daripada senarai garispanduan dan standard 
antarabangsa seperti di atas mengikut keutamaan yang berasaskan kesesuaian 
dan persamaan dengan keadaan Malaysia dari segi geografi dan iklim. 

ii) Nilai-nilai yang telah ditentukan di peringkat 1 seterusnya dibandingkan 
dengan nilai-nilai standard Class II, National Water Quality Standards for 
Malaysia (NWQSM, 2012) dan Class II, Marine Water Quality Criteria and 
Standards (MWQCS, 2012), Jabatan Alam Sekitar. Di antara dua nilai tersebut, 
nilai yang paling ketat digunapakai sebagai standard kualiti air rekreasi 
kebangsaan. 

Kriteria pemilihan parameter Standard Prima (Primary Standards) adalah 
berdasarkan: 

 Parameter yang dirujuk secara spesifik di dalam standard kualiti air rekreasi 
antarabangsa; 

 Parameter yang dipantau secara kerap; dan  

 Parameter mikrobiologikal seperti bakteria dan parameter organisma gangguan 
seperti alga. 

Kriteria pemilihan parameter Standard Sekunder (Secondary Standards) adalah 
berdasarkan: 

 Parameter yang terdiri daripada bahan kimia toksik (ANZECC) atau pencemar 
kimia (WHO) yang mungkin tidak dipantau secara kerap dalam perairan 
mentah tetapi tersenarai sebagai pencemar air minum. 

Standard Kebangsaan Kualiti Air Rekreasi Semulajadi bagi parameter prima 
ditetapkan berdasarkan kepada tahap risiko pendedahan pengunjung di kawasan badan 
air rekreasi, iaitu sama ada secara sentuhan prima atau sentuhan sekunder. 

Standard bagi parameter prima adalah seperti di Lampiran 1, manakala standard bagi 
parameter sekunder adalah seperti di Lampiran 2. 

7.0 Pemantauan (Strategi 2) 

7.1 Kelasifikasi Badan Air Rekreasi 

Kesesuaian setiap badan air untuk rekreasi dinilai dan dikelasfikasikan 
berdasarkan peratusan pelanggaran nilai standard kualiti air. Peratusan 
pelanggaran ditentukan menggunakan data kualiti air sedia ada (historical 
data) atau data asas kualiti air yang dicerap (baseline data survey) bagi sesuatu 
tempoh masa tertentu jika data sedia ada tidak wujud. Walau bagaimanapun, 
sekiranya data sedia ada wujud dan data asas juga dicerap, maka kedua-dua 
data tersebut harus digunakan untuk mengkelasifikasikan badan air rekreasi. 

Kelasifikasi badan air dibuat dengan memberi fokus kepada tiga parameter 
prima, iaitu faecal coliform, enterococci dan cyanobacteria. Nilai standard 
yang digunakan bagi tiga parameter tersebut untuk menentukan peratusan 
pelanggaran hendaklah berdasarkan kepada tahap risiko pendedahan (sentuhan 
prima atau sentuhan sekunder) dan juga mengikut jenis air rekreasi, sama ada 
air marin atau air tawar. Matriks kelasifikasi parameter seperti di Jadual 1 
bagi faecal coliform, enterococci dan cyanobacteria digunakan untuk 
membuat kelasifikasi badan air. Contoh cara penggunaan matriks kelasifikasi 
parameter ditunjukkan di Jadual 2. 

Jadual 1: Matriks Kelasifikasi Parameter bagi Faecal Coliform, Enterococci dan 
Cyanobacteria berdasarkan peratusan pelanggaran nilai standard kebangsaan kualiti air 
rekreasi semulajadi  

Kelasifikasi Peratusan Pelanggaran Standard Kualiti Air 

A 0% – 5% 

B 5.1% – 25% 

C 25.1% – 60% 

D 60.1% – 90% 

E > 90% 

 

Jadual 2: Contoh cara penggunaan matriks kelasifikasi parameter 

Parameter 
Faecal 

coliforms 
Enterococci Cyanobacteria 

Peratusan pelanggaran 10% 3% 1% 

Kelasifikasi parameter B A A 

Kelasifikasi badan air B 

Jadual 3 menerangkan secara ringkas tindakan-tindakan yang harus diambil 
mengikut kelasifikasi badan air rekreasi yang telah dikenal pasti. 

Jadual 3: Tindakan susulan mengikut kelasifikasi badan air rekreasi semulajadi 

Kelasifikasi Tindakan 

A Pengawasan – pensampelan secara rutin sepanjang tahun. 

B 
Pengawasan – pensampelan secara rutin sepanjang tahun dan 
menjalankan tinjauan secara tahunan di kawasan tadahan 
untuk mengemaskini pemetaan punca-punca pencemaran. 

C 
Tindakan mitigasi – kawalan secara pentadbiran (contoh: 
nasihat awam) dan/atau penyelesaian kejuruteraan (contoh: 
kawalan pencemaran di punca). 

D 
Tindakan mitigasi – kawalan secara pentadbiran (contoh: 
nasihat awam) dan/atau penyelesaian kejuruteraan (contoh: 
kawalan pencemaran di punca). 

E 
Tindakan mitigasi atau disyorkan untuk nyah-kelasifikasi 
sebagai badan air rekreasi sekiranya keadaan terlampau 
buruk atau tindakan mitigasi tidak berkesan. 

7.2 Rekabentuk Jaringan Pemantauan (Monitoring Network) 

Memandangkan program pemantauan ini menggunakan pendekatan yang 
berasaskan risiko, maka jaringan pemantauan bagi setiap badan air rekreasi 
adalah berbeza. Ini bermakna jenis parameter sekunder yang hendak dipantau, 
kekerapan mengambil sampel, bilangan titik persampelan dan lokasi 
persampelan, kesemuanya bergantung kepada maklumat-maklumat di kawasan 
tadahan seperti jenis guna tanah, punca-punca pencemaran dan sebagainya. 
Sehubungan dengan itu, setiap jaringan pemantauan hendaklah direkabentuk 
mengikut keadaan persekitaran bagi badan air rekreasi yang berkenaan. 

Sebelum sesuatu jaringan pemantauan direkabentuk, peninjauan hendaklah 
dijalankan untuk mengumpul maklumat asas seperti berikut: 

i) Latar belakang dan ciri-ciri kawasan rekreasi; 

ii) Jenis guna tanah di kawasan tadahan; 

iii) Punca-punca pencemar utama (seperti efluen dari loji rawatan 
kumbahan) dan pencemar sekunder (seperti efluen dari loji rawatan 
industri dan kawasan pertanian); 

iv) Data kualiti efluen daripada Jabatan Alam Sekitar, Indah Water 
Konsortium, dan sebagainya. 

Maklumat dan data yang dikumpulkan melalui peninjauan akan digunakan 
untuk mengenal pasti risiko bahaya (hazard risk) bagi badan air rekreasi yang 
berkenaan. Amalan yang baik melibatkan pemetaan punca-punca pencemaran 
yang dikenal pasti di kawasan tadahan dan punca-punca pencemaran 
hendaklah sentiasa dikemaskinikan dari semasa ke semasa. 

Bagi pencemaran air kumbahan, bahan kimia, racun rumpai dan racun 
makhluk perosak, kekerapan pemantauan melalui aktiviti pensampelan 
hendaklah mencerminkan tahap risiko bahaya yang merujuk kepada kadar 
pelanggaran standard bagi setiap parameter yang berkenaan. 

Sehubungan dengan itu, risiko bahaya yang berpunca daripada efluen 
kumbahan boleh ditentukan dengan berdasarkan kepada Standard A dan B, 
Peraturan Kualiti Alam Sekitar (Kumbahan) 2009 manakala efluen industri 
ditentukan berdasarkan kepada Standard A dan B, Peraturan Kualiti Alam 
Sekitar (Efluen Industri) 2009. Peratusan pelanggaran standard bagi semua 
parameter yang terdapat di dalam dua peraturan tersebut boleh dikira 
menggunakan persamaan berikut: 

100%
efluen ujian keputusan Jumlah

parameter semua bagi B atau A Standard npelanggara Jumlah


 

Seterusnya, rekabentuk jaringan pemantauan disediakan dengan berpandukan 
kepada matriks risiko bahaya seperti di Jadual 4. Maklumat utama yang perlu 
diadakan adalah kelasifikasi badan air rekreasi dari Para 7.1 dan tahap risiko 
bahaya yang ditentukan daripada pengiraan peratusan pelanggaran standard 
bagi setiap parameter yang terlibat  . 

Jadual 4: Matriks Risiko Bahaya 

Kelasifikasi 
Badan Air 
Rekreasi 

Punca-punca Pencemaran dan Risiko Bahaya 

Tiada 
(<5%) 

Keamatan atau 
kekerapan rendah 

(5 – 25%) 

Berterusan dan 
keamatan tinggi 

(> 25%) 

A Sangat rendah Rendah Sederhana 

B Rendah Rendah Tinggi 

C Sederhana Sederhana Tinggi 

D Tinggi Sangat tinggi Sangat tinggi 

E Sangat tinggi Sangat tinggi Sangat tinggi 

 



 

8 

Tahap risiko bahaya yang ditentukan dari Jadual 4, akan digunakan untuk 
menentukan kekerapan pensampelan dalam satu tahun bagi setiap titik 
persampelan. Kekerapan pensampelan bagi parameter prima dan parameter 
sekunder boleh ditentukan dengan merujuk kepada Jadual 5. 

Jadual 5: Matriks untuk menentukan kekerapan pensampelan bagi setiap titik 
pensampelan 

Kategori Risiko Kekerapan Pensampelan 

Sangat rendah Sekali setahun 

Rendah  5 sampel 

Sederhana  12 sampel 

Tinggi  24 sampel 

Sangat tinggi  52 sampel 

 

Bagi parameter prima, kekerapan pensampelan ditentukan berdasarkan tahap 
risiko bahaya di kawasan tadahan dengan mengambil kira peratusan 
pelanggaran standard bagi semua parameter yang berkaitan dengan 
pencemaran efluen kumbahan. Sekiranya kawasan tadahan mempunyai efluen 
industri, peratusan pelanggaran standard bagi parameter BOD5, pepejal 
terampai dan pH hendaklah juga diambil kira. 

Walau bagaimanapun, kekerapan pensampelan minimum bagi parameter 
prima adalah sebulan sekali. Kekerapan boleh ditingkatkan bagi badan air 
yang berisiko tinggi dan bagi kes yang kritikal, contohnya bila berlaku 
percambahan alga, kekerapan pensampelan untuk parameter cyanobacteria 
boleh dipertingkatkan kepada pensampelan secara harian. Bagi kes kejadian 
luar jangka seperti wabak penyakit atau aduan pencemaran yang mempunyai 
impak terhadap kesihatan, kekerapan pensampelan juga boleh ditingkatkan 
secara mingguan atau harian bergantung kepada tahap kritikal kejadian 
tersebut. 

Jenis parameter yang hendak dipantau bagi parameter sekunder adalah 
bergantung kepada risiko yang wujud di kawasan tadahan badan air rekreasi 
yang berkenaan. Oleh itu, ciri-ciri kawasan tadahan seperti guna tanah adalah 
penting untuk menetapkan parameter yang hendak dipantau. Panduan untuk 
pemilihan parameter sekunder yang hendak dipantau berdasarkan guna tanah 
boleh dirujuk di Lampiran 3. 

Bagi memastikan badan air rekreasi bebas daripada sebarang parameter 
sekunder yang mempunyai kesan terhadap kesihatan, penyaringan bagi semua 
parameter sekunder hendaklah dibuat secara tahunan walaupun risiko yang 
berkaitan tidak dikesan di kawasan tadahannya. 

7.3 Audit Tahunan Untuk Kajian Semula Kelasifikasi Badan Air Rekreasi 

Hasil daripada pemantauan yang telah dijalankan secara rutin atau melalui 
penyiasatan, data-data yang dikumpulkan hendaklah digunapakai untuk 
membuat kajian semula tahap kesesuaian badan air rekreasi untuk aktiviti 
rekreasi. Kajian semula ini boleh dilaksanakan melalui audit tahunan. 
Sebarang kelemahan yang dikenal pasti melalui audit ini hendaklah dibuat 
siasatan lanjut dan risiko-risiko baru yang timbul dinilai dan disyorkan 
tindakan pemulihan atau penambahbaikan. 

7.4 Lokasi Pensampelan 

Kriteria-kriteria penetapan lokasi pensampelan secara amnya adalah seperti 
berikut: 

i) Lokasi yang menjadi tumpuan orang ramai. 

ii) Lokasi persampelan harus dapat mewakili kualiti air di bahagian hulu 
aliran. 

iii) Titik pensampelan bagi kolam hendaklah diletak di alur masuk dan alur 
keluar dan sekiranya saiz kolam adalah besar titik-titik pensampelan 
boleh ditambah di lokasi tengah antara alur masuk dan alur keluar. 

iv) Bagi kawasan rekreasi di mana beberapa kolam tersusun secara bersiri 
di sepanjang aliran sungai, titik persampelan perlu disediakan di semua 
kolam. 

v) Bagi pemantauan penyiasatan atau penentuan ciri-ciri tadahan, titik 
persampelan perlu diletak di lokasi yang dapat mewakili jisim air yang 
berlainan dan juga sumber bahan cemar yang berlainan. 

vi) Sekiranya terdapat punca pencemaran berhampiran dengan atau 
terletak di kawasan badan air rekreasi, titik pensampelan hendaklah 
diletak berhampiran dengan alur keluar punca pencemaran dan dua lagi 
titik pensampelan pada jarak 20m di sebelah kiri dan kanan alur keluar 
tersebut. 

vii) Bagi air marin, sekiranya terdapat muara anak sungai, titik 
pensampelan hendaklah diletak berhampiran dengan muara tersebut 
dan dua lagi titik pensampelan pada jarak 20m di sebelah kiri dan 
kanan muara. 

Contoh lokasi pensampelan bagi air tawar boleh dirujuk di Rajah 2 dan Rajah 
3, manakala Rajah 4 dan Rajah 5 adalah contoh bagi lokasi pensampelan air 
marin. 

Rajah 2: Contoh lokasi pensampelan bagi air tawar (sungai, air terjun dan kolam) 

 

Kawasan Hutan Simpanan

Titik Persampelan
Sentuhan

prima

Sentuhan
prima

Sentuhan
prima

 

Rajah 3: Contoh lokasi pensampelan bagi kolam yang disusun secara bersiri 

 

LOJI RAWATAN 
KUMBAHAN IWK

Titik persampelan

 

Rajah 4: Contoh lokasi pensampelan bagi air marin 

LOJI RAWATAN 
KUMBAHAN IWK

Titik persampelan

 

Rajah 5: Contoh lokasi pensampelan bagi air marin 

7.5 Masa Pensampelan 

Masa pensampelan paling sesuai adalah ketika kawasan air rekreasi mendapat 
kunjungan orang ramai atau ketika waktu operasi (kawasan persendirian). 
Selain itu, keadaan cuaca yang baik juga memainkan peranan penting ketika 
aktiviti pemantauan air rekreasi dilaksanakan. 

Bagi air marin, kejadian air pasang atau air surut semasa pensampelan 
dijalankan hendaklah dicatatkan dalam borang pensampelan supaya trend 
kualiti air bagi dua keadaan tersebut boleh ditentukan. 

7.6 Kaedah Pensampelan Dan Analisis 

Bagi semua lokasi pensampelan, sampel air hendaklah diambil pada 
kedalaman tidak kurang daripada 300 mm di bawah permukaan air. Sampel 
hendaklah diambil di kedudukan yang mempunyai paras air antara 1.0 m 
hingga 1.2 m, iaitu lebih kurang pada paras dada dan bahu pensampel kerana 
kedudukan ini merupakan tumpuan orang ramai. 

Secara amnya, Garispanduan Persampelan dan Pengawetan Sampel Air 
Program Kawalan Mutu Air Minum (KMAM) – Dokumen No. D3-1 
hendaklah dirujuk bagi kaedah dan protokol pensampelan air. 

Parameter fizikal dan estetik seperti pH, suhu, oksigen terlarut, kekeruhan, 
jumlah pepejal terlarut dan warna hendaklah dicerap di lapangan (in-situ). 
Sampel mikrobiogikal dan alga, kimia, racun rumpai dan racun makhluk 
perosak boleh dihantar ke makmal Jabatan Kimia, Makmal Kesihatan Awam, 
Institut Penyelidikan Perubatan atau mana-mana makmal swasta yang 
diakreditasikan di bawah Skim Akreditasi Makmal Malaysia (SAMM) untuk 
analisis. Walau bagaimanapun, sekiranya makmal-makmal tersebut tidak 
berupaya menampung beban sampel yang terlibat dan kedudukan kewangan 

tidak mengizinkan untuk menghantar sampel ke makmal swasta, maka analisis 
boleh dibuat menggunakan kaedah analitikal lain yang diperakui untuk sistem 
akuatik. 

8.0 Pelan Tindakan (Strategi 2) 

Aktiviti pemantauan dijalankan secara berterusan mengikut jaringan pemantauan yang 
direkabentuk untuk sesuatu kawasan rekreasi tertentu. Data-data pemantauan seperti 
keputusan analisis sampel-sampel air akan dimasukkan secara berterusan di dalam 
pengkalan data yang dibangunkan untuk setiap daerah, iaitu Pengkalan Data PKD. 
Pengkalan Data PKD akan dilengkapi dengan kebolehan membuat analisis tahap atau 
kadar pelanggaran terhadap standard kualiti air rekreasi kebangsaan. 

Tahap atau kadar pelanggaran yang dijanakan oleh Pengkalan Data akan 
menggerakkan Pelan Tindakan Tiga-Aras, iaitu Aras Hijau, Jingga dan Merah. Bagi 
setiap aras tersebut, tindakan-tindakan tertentu akan dilaksanakan oleh pihak 
pemantau atau tindakan-tindakan disyorkan untuk dilaksanakan oleh pihak berkuasa 
yang bertanggungjawap. Pelan Tindakan Tiga-Aras adalah seperti di Jadual 6. 

Jadual 6: Pelan Tindakan Tiga-Aras 

Aras Mod 

Peratusan Pelanggaran 
Setiap Parameter Bagi 
Standard Prima Dan 
Standard Sekunder 

Tindakan 

Hijau Pengawasan 0% - 20% 

1 Pensampelan secara rutin sepanjang tahun 
mengikut rekabentuk pemantauan. 

2 Memberi nasihat awam jangka pendek untuk 
mengelak risiko kesihatan bila berlaku apa-apa 
kejadian luar jangka. 

3 Menjalankan tinjauan secara tahunan di kawasan 
tadahan untuk mengemaskini pemetaan punca-
punca pencemaran. 

 

Jingga Berjaga-jaga 20.1% - 50% 

1 Menambah kekerapan pensampelan untuk 
membolehkan penilaian risiko dibuat dengan 
lebih tepat. 

2 Penyiasatan ke atas punca peningkatan ketidak-
patuhan – melibatkan pensampelan tambahan di 
hulu. 

3 Memberi nasihat awam jangka pendek untuk 
mengelak risiko kesihatan/ bahaya. 

4 Mengambil tindakan mitigasi seperti 
penyelesaian kejuruteraan untuk mengawal 
pencemaran di punca. 

Aras Mod 

Peratusan Pelanggaran 
Setiap Parameter Bagi 
Standard Prima Dan 
Standard Sekunder 

Tindakan 

Merah Tindakan > 50% 

1 Mengambil tindakan intervensi serta merta 
sekiranya parameter yang berkaitan boleh 
memberi kesan buruk kepada kesihatan orang 
ramai, seperti penutupan atau amaran mengelak 
aktiviti mandi-manda dan apa-apa aktiviti yang 
bersentuhan dengan air.  

2 Menambah kekerapan pensampelan untuk 
membolehkan penilaian risiko dibuat dengan 
lebih tepat. 

3 Penyiasatan ke atas punca peningkatan ketidak-
patuhan – melibatkan pensampelan tambahan di 
bahagian hulu sumber air. 

4 Mengambil tindakan mitigasi seperti 
penyelesaian kejuruteraan untuk mengawal 
pencemaran di punca. 

5 Sekiranya kesan terhadap kesihatan orang ramai 
terlampau buruk dan semua tindakan mitigasi 
tidak berkesan, maka syorkan untuk dinyah-
kelasifikasikan sebagai badan air rekreasi. 

 

9.0 Pelan Tindakan Bila Bakteria Patogenik Leptospira Dikesan 

9.1 Tindakan Am 

Satu aspek penting dalam mencegah penyakit leptospirosis adalah berkait rapat 
dengan kawalan pembiakan tikus. Amalan kebersihan terutamanya dalam 
aspek pengurusan sisa pepejal dan air limbah hendaklah sentiasa diberi 
perhatian dan diurus dengan baik oleh pihak pengusaha kawasan air rekreasi 
untuk mencegah pembiakan tikus di persekitaran kawasannya. 

Antara amalan-amalah kebersihan yang harus diberi perhatian adalah seperti 
berikut: 

i) Semua tong sampah hendaklah mempunyai penutup dan sentiasa 
ditutup. 

ii) Bahagian dalam tong sampah hendaklah mempunyai karung plastik 
untuk memudahkan kutipan sampah dan mengelak kebocoran air 
leachate. 

iii) Sampah-sarap hendaklah dikutip untuk dilupuskan setiap petang atau 
disimpan sementara di fasiliti simpanan yang terkawal daripada 
pencerobohan vektor dan haiwan. 

iv) Pada musim di mana kadar pengunjungan orang ramai adalah tinggi, 
jadual kutipan dan pelupusan sisa pepejal yang lebih kerap perlu 
dijalankan. 

v) Semua air cucian dari dapur (air limbah) hendaklah dirawat dan 
dilupuskan melalui cara yang tidak mencemarkan kawasan air rekreasi. 
Perangkap sisa makanan dan perangkap minyak hendaklah disediakan 
dan efluen tidak boleh dilepaskan ke kawasan air rekreasi. 

vi) Perangkap sisa makanan dan perangkap minyak hendaklah mempunyai 
penutup untuk mengelak pencerobohan vektor dan haiwan. 

vii) Perangkap sisa makanan dan perangkap minyak hendaklah 
diselenggara mengikut jadual untuk memastikan ianya berfungsi 
dengan baik setiap masa. 

Satu lagi kaedah yang boleh diamalkan adalah menghendaki pengunjung 
mengutip dan mengangkut sisa pepejal yang dijanakan oleh mereka sendiri 
untuk dibawa pulang ke tempat penginapan mereka (take home solid waste 
disposal) atau di tempat-tempat lain yang dibenarkan oleh PBT untuk 
pelupusan. Kaedah ini merupakan satu langkah yang baik untuk memupuk 
tanggungjawap bersama dalam menjaga kebersihan kawasan air rekreasi. 
Papan tanda pemakluman yang jelas hendaklah diletak di lokasi yang strategik 
dan risalah perlu diedarkan untuk mendapatkan kerjasama semua pengunjung. 

9.2 Tindakan Pemulihan 

i) Memastikan amalan kebersihan seperti di Para 9.1 dilaksanakan. 

ii) Sekiranya amalan kebersihan telah dilaksanakan dan bakteria patogenik 
Leptospira masih dikesan, penyiasatan hendaklah dijalankan di 
bahagian hulu sumber air untuk mengenal pasti punca-punca 
pencemaran. Penyiasatan akan melibatkan pensampelan tambahan di 
bahagian hulu sumber air. Tindakan pemulihan hendaklah disyorkan 
untuk mengawal punca-punca pencemaran yang telah dikenal pasti. 

iii) Sementara penyiasatan dijalankan atau tindakan pemulihan 
dilaksanakan, papan tanda larangan mandi hendaklah dipasangkan. 
Edaran risalah kepada semua pengunjung hendaklah dibuat juga untuk 
memaklumkan kehadiran bakteria patogenik Leptospira di kawasan air 
rekreasi berkenaan serta memberi nasihat tentang risiko kesihatan bila 
mandi di tempat tersebut. Maklumat seperti tarikh lawatan, incubation 
period dan gejala-gejala penyakit Leptospirosis hendaklah dipamerkan 
dengan jelas dan mudah difahami dalam risalah. Sekiranya pengunjung 
mengalami gejala-gejala seperti yang dinyatakan, risalah ini boleh 
dibawa bersama semasa mendapatkan rawatan. Maklumat dalam 
risalah akan memudahkan pegawai perubatan mengenal pasti sama ada 
pesakit dijangkiti oleh penyakit Leptospirosis atau tidak. 



 

15 

iv) Sekiranya kehadiran bakteria patogenik Leptospira masih dikesan 
setelah tindakan-tindakan pemulihan telah diambil, maka kawasan air 
rekreasi tersebut adalah tidak selamat digunakan untuk aktiviti rekreasi 
dan disyorkan untuk ditutup. 

10.0 Latihan 

Latihan bagi program pemantauan kualiti air rekreasi seperti kelasifikasi tahap 
kesesuaian badan air rekreasi, rekabentuk jaringan pemantauan, kaedah dan protokol 
pensampelan serta penggunaan alat untuk ujian air di lapangan, pengurusan pengkalan 
data akan diberikan oleh Bahagian Perkhidmatan Kejuruteraan secara berkala 
mengikut keperluan kepada pelaksana di peringkat negeri dan daerah. 

11.0 Agensi-Agensi Yang Terlibat 

Unit Pencemaran Air (UPA) dan Unit Saintifik (USain), Seksyen Kawalan Alam 
Sekitar (SKAS), Bahagian Perkhidmatan Kejuruteraan (BPK), Kementerian Kesihatan 
Malaysia adalah penyelaras program ini. 

Jabatan Kesihatan Negeri (JKN) dan Pejabat Kesihatan Daerah (PKD) memainkan 
peranan pelaksana dengan mengambil sampel air dan membuat analisis.   

Kerjasama daripada agensi-agensi lain adalah diperlukan untuk menjayakan program 
ini dan cadangan agensi-agensi yang boleh menyumbang kepada program ini adalah 
seperti berikut: 

i) Pihak Berkuasa Tempatan 

ii) Makmal Kesihatan Awam (MKA) 

iii) Institut Penyelidikan Perubatan (IMR) 

iv) Jabatan Kimia  

v) Jabatan Alam Sekitar (JAS) 

vi) Jabatan Pengairan dan Saliran (JPS) 

vii) Jabatan Perikanan 

viii) Jabatan Maritim 

ix) Jabatan Perhutanan 

x)  Indah Water Konsortium 

12.0 Rekod Dan Pelaporan Keputusan 

Keputusan ujian dan analisis kualiti air bagi semua parameter akan dicatat 
menggunakan Borang Pemantauan Kualiti Air Rekreasi Semulajadi Air Tawar 
(Borang ATR-1) dan Borang Pemantauan Air Rekreasi Semulajadi Air Marin (Borang 
AMR-1) seperti di Lampiran 4A dan Lampiran 4B. Keputusan ujian dan analisis air 
tersebut akan direkodkan dalam pangkalan data PKD yang disediakan oleh BPK 
untuk memudahkan analisis data di peringkat PKD. 

PKD akan menghantar softcopy pangkalan data PKD yang telah dikemaskini beserta 
hardcopy Borang Keputusan Pemantauan Kualiti Air Rekreasi Semulajadi Air Tawar 
(Borang ATR-2) dan Borang Keputusan Pemantauan Kualiti Air Rekreasi Semulajadi 
Air Marin (Borang AMR-2), Reten PKD ke JKN seperti di Lampiran 5A dan 
Lampiran 5B secara bulanan ke JKN melalui email atau lain-lain kaedah  sebelum 
5hb bulan berikutnya. Bagi penghantaran kali pertama, satu salinan Borang 
Pemantauan Kualiti Air Rekreasi Semulajadi Air Tawar (Borang ATR-1) dan Borang 
Pemantauan Kualiti Air Rekreasi Semulajadi Air Marin (Borang AMR-1) perlu 
dihantar ke JKN untuk memberikan maklumat tentang badan air rekreasi yang 
dipantau dan kedudukan titik persampelan. Pihak JKN akan mengumpul dan 
menyalinkan semua data daripada PKD yang terlibat ke dalam pangkalan data JKN. 

JKN akan menghantar softcopy pangkalan data JKN yang telah dikemaskini beserta 
hardcopy Borang Keputusan Pemantauan Kualiti Air Rekreasi Semulajadi Air Tawar 
(Borang ATR-3) dan Borang Keputusan Pemantauan Kualiti Air Rekreasi Semulajadi 
Air Marin (Borang AMR-3), Reten JKN ke BPK seperti di Lampiran 6A dan 
Lampiran 6B ke UPA BPK pada kekerapan dua bulan sekali sebelum 20hb melalui 
email atau lain-lain kaedah. Bagi penghantaran kali pertama, satu salinan Borang 
Pemantauan Kualiti Air Rekreasi Semulajadi Air Tawar (Borang ATR-1) dan Borang 
Pemantauan Kualiti Air Rekreasi Air Marin (Borang AMR-1) perlu dihantar ke UPA 
BPK untuk memberikan maklumat tentang badan air rekreasi yang dipantau dan 
kedudukan titik persampelan. Pihak UPA BPK akan mengumpul dan menyalinkan 
semua data daripada JKN yang terlibat ke dalam pangkalan data kebangsaan. 


